
við hús aftur, sigur Hergeir Nielsen.
– Ein vandi við at vera tingmaður 

úr útjaðaranum er, at ein gongur og 
tøvur í Havn og sleppur ikki til hús, 
meðan onnur fara til hus eftir loknan 
fund, sigur Hergeir Nelsen.

Hvat nú?
Nú Hergeir Nielsen takkar fyri seg í 
politikki, er hann ikki bangin fyri, at 
tíðin skal falla honum long.

– Eg havi ikki hugsað so nógv um 
tað. Tað eru fáir dagar, har eg havi 
nátt alt, ið eg ætlaði mær, tá eg fari 
til songar. Men eg fari enn at fylgja við 
politiskt, tendra Tingvarpið, og so er 
netið eisini til kunning. Eg fái vónandi 
eisini stundir at lesa tað, ið stundir 
ikki hava verið til. Eg havi tveir veggir 
við fullum bókahillum, sigur Hergeir 
Nielsen.

– Annars fari eg at liva sum ein 
vanligur maður á bygd. Eg havi bát og 
nakrar seyðir, og so eru eisini húsini og 

alt rundan um at taka sær av. Yngsta 
dótturin er ikki liðug í fólkaskúlanum 
enn. Jú, nóg mikið er at taka sær av, 
staðfestir Hergeir Nielsen

Eru tað fólk, ið tú serliga minnst , 
eftir so mong ár í tinginum?

– Fyrst og fremst eru tað floks­
felagarnir. Vit hava havt gott samstarv,  
gott samband og kunnu tosa um øll 
viðurskifti. Sum tingformaður havi eg 
havt nógv samband við umsitingina 
og havi fingið innlit í teirra arbeiði, 
sum er eitt rættiliga vítt arbeiðsøki, og 
tey eru altíð beinasom, fitt, og skjótt 
við eini hjálpandi hond. Yvirhøvur er  
arbeiðslagið gott innan tinggátt, og 
huglagið er eitt annað í kaffistovuni 
enn í tingsalinum. Eg haldi meg ikki 
hava nakran fígginda yvirhøvur, og 
vónandi síggja hini tað á sama hátt, 
sigur Hergeir Nielsen, sum á ólavsøku 
gongur skrúðgongu fyri síðstu ferð 
sum tingmaður.

– Tað er ikki ein fyrimunur fyri útjaðaran, 
at Føroyar eru eitt valdømi. Tingfólk 

í útjaðaranum sleppa ikki at kasta í 
torvuna, har atkvøðurnar eru, og tí fer 

útjaðarin sum frálíður at missa síni 
umboð, metir Hergeir Nielsen

